МАСТАЦТВА ЯПОНІІ

§ Перыядызацыя мастацкай культуры
У эвалюцыі мастацкай культуры Японіі часоў сярэднявечча і Новага часу можна вылучыць 3 значныя перыяды:

1. Ранняе сярэднявечча [XIII–XV стст.]; 

2. Сталае сярэднявечча [XVI – пачатак XVII стст.]; 

3. Позняе сярэднявечча і Новы час [другая палова XVII–XIX стст.].

§ Архітэктура 
У XIII–XV стст. адбываюцца змены ў палітычным і культурным жыцці. Гэта быў перыяд панавання другога саслоўя – ваеннага дваранства. Упершыню афармляецца т. зв. Самурайскі кодэкс гонару – “Бусіда” (літаральна, шлях воіна). Сацыяльныя і маральныя асновы жыцця другога саслоўя ўмацоўваліся вучэннем секты Дзэн, якое з ХІІІ ст. стала найбольш уплывовым. З гэтага часу пачынаюць аднаўляцца разбураныя манастыры і храмы, узводзяцца сінтаісцкія храмавыя комплексы, якія адрозніваюцца прасторавасцю пабудоў, урачыстасцю цырыманіяльных дарог, манументальнай стрыманасцю архітэктурных форм. Ствараюцца і дзэнскія храмавыя комплексы. Сам дзэнскі храм меў высокую кроўлю, закругленыя вокны, характэрныя для кітайскай архітэктуры. Дасягае росквіту садовае мастацтва, у якім адрозніваюць два тыпы: пейзажны сад з узвышшамі – цукіяма, і плоскі сад – хіраніва. Галоўным у працы мастака саду лічылася мастацтва расстаноўкі камянёў. Камяні падбіралі па форме, колеры, фактуры і супастаўлялі з агульным характарам саду.

Асаблівасцю позняга сярэднявечча з’явіўся росквіт гарадской культуры. Стандартызацыя будаўніцтва спрыяла выпрацоўцы тыпу традыцыйнага жылля, які лёг у аснову шэрагу палацавых ансамбляў і масавай забудовы горада. Японія XVII–XIX стст. не ведала прынцыпова новых горадабудаўнічых ідэй. Гарады мелі нерэгулярную, зблытаную сістэму вуліц і не мелі да пачатку ХХ ст. адзінага адміністрацыйнага і культурнага цэнтра.

§ Выяўленчае і дэкаратыўна-прыкладное мастацтва 
Самай яскравай з’явай у скульптуры XIII–XV стст. заставаўся партрэт (скульптары – Кокэй, Ункэй, Кайкэй). У скульптуры з’яўляюцца рысы суровасці і лаканізму, ідзе адмаўленне ад маляўнічасці, у трактоўцы вобразаў злучаюцца суровая прастата адзення і экспрэсія дэталёва прапрацаваных твараў з іх актыўнай мімікай. Ствараюцца вобразы апосталаў Будды, легендарных прапаведнікаў, патрыярхаў, божастваў; з’яўляюцца статуі і рэальных людзей – палкаводцаў і дзяржаўных дзеячоў. Пры характарыстыцы аблічча партрэт фіксуе не асобу, а чалавека як прадстаўніка пэўнага саслоўя. Гэта былі першыя ў Японіі нерэлігійныя выявы.

У часы сярэднявечча развіваецца жывапіс на скрутках, які паступова становіцца больш дэмакратычным па сваіх сюжэтах і ідэалах. Тут упершыню дзеючай асобай становіцца чалавечая маса, актыўная і дынамічная, а вобразы музыкаў замяняе галоўны герой – воін-вершнік. Галоўным з’яўляецца перадача настрою і пачуццяў выяўляемых персанажаў. Узрастае і значэнне пейзажных матываў. Мастакі надаюць значэнне рытму, каларыту і маштабу. Фон становіцца ўсё больш распрацаваным і азначаным. Нярэдка фонам для сюжэтных карцін становіцца пейзаж.

Вышэйшы росквіт японскага манахромнага жывапісу, успрынятага з Кітая, звязаны з імем Сэсю (1420–1506 гг.). Галоўным сродкам перадачы аб’ёму і прасторы, руху і пакою ў Сэсю была лінія. Сэсю прынес у японскі жывапіс высокую духоўнасць задумы, адчуванне прыроды як грандыёзнага свету, арганічнай часткай якога быў чалавек.

У XVI ст. рэлігія паступова пачынае саступаць месца свецкай культуры, а XVII ст. характарызуецца росквітам гарадской культуры. У XVI ст. фарміруецца ўласна свецкі прафесійны жывапіс, складваецца прыдворная жывапісная школа Кано. Складаныя дэкаратыўныя кампазіцыі выконваюцца ўжо не на скрутках, а на шырмах. Галоўным прызначэннем распісанай мастаком шырмы было раздзяленне памяшканняў, яны з’яўляліся прыгожай рэччу ў інтэр’еры палаца, служылі фонам для ўрачыстых сходаў і ўвесяленняў. Галоўным формаўтваральным элементам становіцца колер і рытм, асноўны эмацыянальны эффект будуецца на руху ліній.

У XVI – пачатку XVII ст. развіваецца і манументальны жывапіс. Хаця матэрыялам заставалася ўсё тая ж папера, нярэдка пакрытая золатам ці срэбрам, сама задача размяшчэння карціны на вялікай плоскасці сцяны прывяла да змянення кампазіцыйнай і вобразнай будовы, тыпу колеравай і прасторавай умоўнасці. У XVII – пачатку XX ст. у жывапісе ўзрасла роля дэкаратыўных роспісаў. Росквіту дасягае гравюра на дрэве, якая стала ў XVIII – пачатку XX ст. галоўным відам японскага мастацтва.

У галіне дэкаратыўна-прыкладнога мастацтва росквіт атрымала кераміка. У перыяд сярэднявечча побач з шырокім развіццём вытворчасці фарфору, тканіны, лакавых вырабаў, атрымлівае росквіт мастацтва дробнай пластыкі – нэцке.

